Монгол Улсын Их Хурлын 2011 оны намрын ээлжит чуулганы Аюулгүй байдал, гадаад бодлогын байнгын хорооны 10 дугаар сарын 11-ний өдөр (Мягмар гариг)-ийн хуралдаан 14 цаг 50 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Я.Батсуурь ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 12 гишүүн ирж, 63.1 хувийн ирцтэй байв. 

Чөлөөтэй: С.Батболд, С.Баяр, Р.Гончигдорж, Х.Наранхүү, Г.Занданшатар, М.Энхболд;
Өвчтэй: Д.Зоригт;


Нэг. Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүд (хоёр дахь хэлэлцүүлэг) (санал, дүгнэлтээ Төсвийн байнгын хороонд хүргүүлнэ)

Хэлэлцэж буй асуудалтай холбогдуулан Батлан хамгаалахын сайд Л.Болд, Сангийн сайд С.Баярцогт, Гадаад харилцааны яамны Төрийн нарийн бичгийн дарга Д.Цогтбаатар, Батлан хамгаалах яамны Санхүү, хөрөнгө оруулалтын хэлтсийн дарга Д.Жаргалсайхан, Зэвсэгт хүчний жанжин штабын дарга, дэслэгч генерал Ц.Бямбажав, Зэвсэгт хүчний жанжин штабын Санхүүгийн хэлтсийн дарга Ц.Ганбат, Гадаад харилцааны яамны Төрийн захиргаа, удирдлагын газрын дарга Б.Баярсайхан, Гадаад харилцааны яамны Санхүү, хөрөнгө оруулалтын хэлтсийн дарга Д.Мөнхцэцэг, Тагнуулын ерөнхий газрын тэргүүн дэд дарга Ч.Чулуунбаатар, Тагнуулын ерөнхий газрын Санхүүгийн хэлтсийн дарга Д.Шийрэв, Онцгой байдлын ерөнхий газрын дарга Ц.Амгаланбаатар, Онцгой байдлын ерөнхий газрын Санхүү, аж ахуй, үйлчилгээний газрын дарга А.Ганбаатар, Цөмийн энергийн газрын дэд дарга Ц.Дамдинсүрэн, Цөмийн энергийн газрын ерөнхий нягтлан бодогч С.Оюунцэцэг, Сангийн яамны Орлогын хэлтсийн дарга Ж.Ганбат, Сангийн яамны Нэгдсэн төсвийн хэлтсийн дарга Н.Мандуул, Сангийн яамны ахлах мэргэжилтэн Б.Доржсэмбэд, С.Мөнгөнцэцэг, Сангийн яамны мэргэжилтэн Б.Агарзандан, Б.Зоригтбат, Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 

Хуулийн төслүүдийн хоёр дахь хэлэлцүүлэгтэй холбогдуулан Улсын Их Хурлын гишүүн Р.Амаржаргал, Н.Энхболд нарын асуусан асуултад Сангийн сайд С.Баярцогт, Гадаад харилцааны яамны Төрийн нарийн бичгийн дарга Д.Цогтбаатар, Тагнуулын ерөнхий газрын тэргүүн дэд дарга Ч.Чулуунбаатар, Зэвсэгт хүчний жанжин штабын дарга, дэслэгч генерал Ц.Бямбажав нар хариулж, тайлбар хийв. 


Улсын Их Хурлын гишүүн Н.Энхболд, Я.Батсуурь нар санал хэлэв. 


Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг хийсэн талаархи санал, дүгнэлтээ Төсвийн байнгын хороонд хүргүүлэхээр тогтов. 


Уг асуудлыг 15 цаг 10 минутад хэлэлцэж дуусав. 
Хоёр. Батлан хамгаалах, хамтын ажиллагааны тухай Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээрийн төсөл (зөвшилцөх)
Хэлэлцэж буй асуудалтай холбогдуулан Батлан хамгаалахын сайд Л.Болд, Батлан хамгаалах яамны Гадаад хамтын ажиллагааны газрын дарга Ч.Батболд, Батлан хамгаалах яамны Стратегийн удирдлага, төлөвлөлтийн газрын дарга Д.Баярсайхан,  Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 

Хэлэлцээрийн төслийг Батлан хамгаалахын сайд Л.Болд танилцуулав. 

Танилцуулгатай холбогдуулсан Улсын Их Хурлын гишүүн О.Чулуунбат, Н.Энхболд нарын асуусан асуултад Батлан хамгаалахын сайд Л.Болд хариулж, тайлбар хийв. 

Улсын Их Хурлын гишүүдээс санал гараагүй болно. 

Я.Батсуурь: - Батлан хамгаалах, хамтын ажиллагааны тухай Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээрийн төслийг зөвшилцөх нь зүйтэй гэсэн саналыг дэмжиж байгаа гишүүд гараа өргөнө үү. 

Зөвшөөрсөн:

12

Татгалзсан:

0

Бүгд:


12

Гишүүдийн олонхийн саналаар дэмжигдлээ.

Хуралдаан 15 цаг 20 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА







Я.БАТСУУРЬ


Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ








Ц.АЛТАН-ОД
МОНГОЛ УЛСЫН ИХ ХУРЛЫН

2011 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 10 ДУГААР САРЫН 11-НИЙ ӨДӨР 

(МЯГМАР ГАРИГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 14 цаг 50 минутад эхлэв. 


Я.Батсуурь: - За бүгдээрэнгийн өдрийн амгаланг айлтгая. Аюулгүй байдал, гадаад бодлогын байнгын хорооны 2011 оны 10 сарын 11-ний өдрийн ээлжит хуралдаан эхлэхэд бэлэн боллоо. Гишүүдийн ирц бүрдсэн байна. Өнөөдрийн Байнгын хорооны хуралдаанаар хоёр асуудал хэлэлцэнэ. 
Нэгдүгээрт, 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай хуулийн төсөл болон Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг хийнэ. 
Хоёрт нь, Батлан хамгаалах, хамтын ажиллагааны тухай Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээрийн төслийг зөвшилцөх асуудал байгаа. 

Хэлэлцэх асуудлаар өөр саналтай гишүүд байна уу? Байхгүй бол хэлэлцэх асуудлаа батлах уу? За батлагдлаа. 

Нэг. Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүд (хоёр дахь хэлэлцүүлэг) 

(санал, дүгнэлтээ Төсвийн байнгын хороонд хүргүүлнэ)


Я.Батсуурь: - Эхний асуудал. Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай хуулийн төсөл болон Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг хийе. 


Ажлын хэсгийн бүрэлдэхүүнийг танилцуулъя. Л.Болд Батлан хамгаалахын сайд, Г.Занданшатар Гадаад харилцааны сайд, Д.Цогтбаатар, Гадаад харилцааны яамны Төрийн нарийн бичгийн дарга, Д.Жаргалсайхан Батлан хамгаалах яамны Санхүү, хөрөнгө оруулалтын хэлтсийн дарга, Ц.Ганбат Зэвсэгт хүчний жанжин штабын Санхүүгийн хэлтсийн дарга, Б.Баярсайхан Гадаад харилцааны яамны Төрийн захиргааны удирдлагын газрын дарга, Д. Мөнхцэцэг, Гадаад харилцааны яамны Санхүү, хөрөнгө оруулалтын хэлтсийн дарга, Ч.Чулуунбаатар Тагнуулын ерөнхий газрын тэргүүн дэд дарга, Д.Шийрэв Тагнуулын ерөнхий газрын Санхүүгийн хэлтсийн дарга, Ц.Амгаланбаяр Онцгой байдлын ерөнхий газрын дарга, А.Ганбаатар Онцгой байдлын ерөнхий газрын Санхүү, аж ахуй, үйлчилгээний газрын дарга, Ц.Дамдинсүрэн Цөмийн энергийн газрын дэд дарга, С.Оюунцэцэг Цөмийн энергийн газрын ерөнхий нягтлан бодогч Ж.Ганбат Сангийн яамны Орлогын хэлтсийн дарга, Н.Мандуул Сангийн яамны Нэгдсэн төсвийн хэлтсийн дарга, Б.Доржсэмбэд Сангийн яамны ахлах мэргэжилтэн, С.Мөнгөнцэцэг Сангийн яамны ахлах мэргэжилтэн, Б.Агарзандан Сангийн яамны мэргэжилтэн, Б.Зоригтбат Сангийн яамны мэргэжилтэн. 

Сайд дарга нар чинь хэзээ ирэх вэ? Яасан юм бэ Б.Баярсайхан.


Б.Баярсайхан: - Мэдэж л байгаа даа. 


Я.Батсуурь: - Ажлын албаныхан. Д.Цогтбаатар хаана байна?

Б.Баярсайхан: - Уулзалтанд орсон. Сайд бол 15.00 цагт ирнэ гэсэн. 

Я.Батсуурь: - Ирүүлье, дарга нараа. Д.Цогтбаатартай ярьсан уу? Ажлын албаныхан, манайхан. Хаана байгаа юм тэгээд. Тэр улсуудаа дуудаарай. Асуулт гарвал хүлээлгэж байгаад дараа нь асуултаа авахуулна. 

За хэлэлцэж байгаа хуулийн төслүүдийн хоёр дахь хэлэлцүүлэг явагдаж байна. Тэгээд энэтэй холбогдуулж асуулт асуух гишүүд байвал нэрсээ өгнө үү. Н.Энхболд гишүүн, Р.Амаржаргал гишүүн нараар тасаллаа. Төсвийн тодотгол. Тийм. За Гадаад яамны Төрийн нарийн бичгийн дарга ирлээ. 

Р.Амаржаргал гишүүн. 


Р.Амаржаргал: - Би Гадаад яамнаас асуух гэсэн юм. Энэ хөрөнгө оруулалт дээр чинь тэр нэг Бээжингийн Элчин сайдын яамны засвар гээд 1 миллиард төгрөгийн яригдаад байсан. Тэр орсон уу, үгүй юу гэж. Нэгдүгээрт тэрийг асуух гэсэн юм. 
Хоёрдугаарт нь, шинээр оруулж ирж байгаа 945 сая байгаа. Энэ миллиард 300 сая чинь чухам юунд байгаа юм. Бас нэг тодотгоод асуучихъя гэж бодсон юм. 
Я.Батсуурь: - Ажлын хэсгийнхэн Р.Амаржаргал гишүүний асуултад хариулъя. 

Д.Цогтбаатар: - Бээжин дэх миллиард төгрөгийн төсөвтэй бид нар юуг нэлээн авч хэлэлцэж байгаад Сангийн яамтай яриад оруулж байгаа. 150 саяар төлөвлөгдөж орж байгаа байх. Газар дээр нь бид нар очиж яг бүх юмнуудаа үзээд үнэхээр тэр байшингийн эвдрэл бүх юмнуудтай нь танилцаад үнэлгээ хийж байгаад оруулж байгаа. Тийм учраас төсөвт орчихсон байгаа. 
Дубайгийн юун дээр бол задаргаа нь бид Дубай дээр нэлээн өргөтгөл Гадаад яамны барилгын зураг төслийн ажилд 119 сая төгрөг төлөвлөсөн байгаа. Тэгээд их засварт нь бид нар 820 саяыг төлөвлөсөн байж байгаа. 
Р.Амаржаргал: - За ойлголоо. Тэр 150 сая чинь энэ тодотгол дотор орж ирж байна гэсэн үг үү? Тийм ээ. 
Д.Цогтбаатар: - 150 сая нь 2011 оны төсөвт байж байгаа юм. Үлдсэн нь одоо энэ тодотголоор оруулж байгаа юм бид нар. 
Р.Амаржаргал: - Худлаа хэлээд байгаач. Яаж үлдсэн нь тодотголоор ордог юм бэ? 

С.Баярцогт: - Бээжингийн тэр том засварын тэрбум чинь бол 2012 оны төсөв дээр санал нь ирэхдээ хугацаа хоцорч ирсэн. Тэгээд би бол Элчин сайдтай өөрт нь тусад нь уулзсан шүү дээ. Тэгээд 2012 оны төсөв ярих үед нь яръя. 2012 оны төсөв дээр бид Гадаад яам нь дээр тэрбум төгрөг тавьсан байгаа. Тэр тэрбум төгрөг бол юутай холбоотой, тэрбум 200-г тавьсан байгаа. Тэр юутай холбоотой вэ гэхээр нөгөө урт хугацааны зээлээ гадаадад байгаа Элчин сайдуудын байрыг авъя гэдэг тийм зорилтоор орж байгаа юм. Тэгээд яг 2012 оны төсвийг ярих үед нь яръя. Бээжингийнхэн бол материалаа хоцруулж өгсөн юм. Бүр өргөн барьсан хойно нь ирүүлсэн байхгүй юу. Тэрийг тусад нь яръя гэж байгаа юм. Тэрнээс энэ Д.Цогтбаатар даргын саяны хэлдгээр хэлээд байгаа бол эдний зүгээр засвар үйлчилгээтэй холбоотой мөнгийг хэлж байгаа юм. Бээжингийнх бол тусдаа санал тавьсан юм. 
Я.Батсуурь: - Ер нь ойрын үед Г.Занданшатар сайд манай Байнгын хороон дээр мэдээлэл хийгээд нөгөө Элчин сайдын яамны байрнуудыг нээх хаах, шинээр байр авах асуудлаар тусдаа мэдээлэл хийгээд. Тэрнийг нь үндэслээд бид ойрын үед нэг тогтоол гаргах юм. 2012 оны юунаас өмнө. Шинэ төсвөөс өмнө. 
С.Баярцогт: - Би яг тэр байртай холбоотойгоор тайлбар хэлчихье. Ийм байдалтай байгаа. Одоо бол ингээд шууд Элчин сайдын яаман дээр байр авъя гэвэл их үнэтэй байхгүй юу. Гэтэл гадаадад яг тухайн улс орных нь өөрийнх нь тухайн улс орных нь өөрийнх нь арилжааны зээлийг моргейжээр байрыг нь аваад тэнд нь моргейжийн зээл хийчихээр жилдээ ерөөсөө 20-иос 30 мянган доллар төлөөд л, 20, 30 жилдээ төлөөд явчих юм бол бид нар төсвөөсөө шууд жил жилдээ суулгах мөнгийг нь суулгаад л анхны гэрээг нь хийгээд ингээд явчих бололцоотой. Одоогийн байдлаар Берлинээс тийм санал ирсэн байгаа. Нью-Йоркийн тийм санал ирсэн байгаа. Бид нар тэгээд 4-өөс 5-н газрынхыг ийм маягаар авъя гээд. Гадаад яам бол Гадаад яам зээл өгч болохгүй байгаа юм. Ерөөсөө зээлийн гэрээг нь хэн хийх вэ Сангийн яам л хийх болчихоод байгаа байхгүй юу. Тийм учраас бид байрыг нь тохироод л яг моргейжийн зээл дээр нь зээлийн гэрээ хийхэд нь Сангийн яам очоод гэрээг нь хийж өгөөд л зохицуулаад байя гэж. Энэ нь улсын төсөвт ачаалал багатай асуудал шийдэж байгаа хамгийн сайн хувилбар болчихоод байгаа юм. Шууд өмч болчихно эхлээд. Тэгээд ажлаа хийгээд явна. Урт хугацаанд төлчихнө. 
Я.Батсуурь: - Урт хугацаанд баахан лизинг түрээс төлөөд тэр мөнгө нь эргэж ирэхгүй, байшин нь ч манайх болохгүй тийм болоод байгаа юм. Тэрийг шууд моргейж болгочих хэрэгтэй юм. Энэ асуудлаар ирэх долоо хоногоос хэтрэхгүйгээр Г.Занданшатар сайд манай Байнгын хороон дээр мэдээлэл сонсгол хийх юм. За Н.Энхболд гишүүн асуултаа асууя. 
Н.Энхболд: - Энэ Эрээний Ерөнхий консулын газар бас нэг байшин бариулчих бололцоо байна. Хятадын талаар хөрөнгө мөнгийг нь гаргуулаад гэж ярьж яваад. Тэр нь бас энэ дотооддоо манайд энэ Тагнуулын Ерөнхий Газар, Гадаад яам хоёр бас хоорондоо хэл амаа ололцохгүй байгаа юм уу, эсвэл нэг нь болохгүй гэж үзэж байгаа юм уу ийм байдлаар бүтэхгүй болоод байгаа юм шиг байна лээ. Танилцуулж байсан юм бид нарт ажлаар явж байхад. Тэгэхээр энэ төсвийн тодотголтой шууд холбоогүй юм. Энэ дээр ер нь Гадаад яам, Тагнуулын Ерөнхий Газар хоёр ямархуу байр суурьтай байгаа юм бол. Тэр байшин барилгаа бариулахдаа өөрөө хяналт юмнуудаа тавиад хийчихэж болдоггүй юм уу. Эсвэл цэвэр нэр төрийн асуудал гэж үзээд тийм. Аюулгүй байдлын талаас уу, нэр төрийн асуудлын талаас уу. Ингээд тэр нь болохгүй байгаа юм болов уу? Энэ дээр аль аль нь хариу өгөөчээ гэж нэг ийм асуулт байна. 
Энэ төсвийн тодотголоор Батлан хамгаалах яам жанжин штабын чиглэлээр энэ гишүүд нөгөө нэг сургалт хийгээд яваад танилцаад байхад тэр үеэр яригдаж байсан зүйлүүдээс нэмж барьж туссан зүйлүүд бий юу, байхгүй юу. Одоо энэ энхийг сахиулах үйл ажиллагааг өргөжүүлэх зорилгоор. Тэр ажлаас бас тодорхой хэмжээний хөрөнгө мөнгө босгож авах ийм боломж байгаа. Тэр боломжийг нь бүрдүүлэхийн тулд бид нар бас эндээс мөнгө зарж байвал хэд дахин илүү мөнгө төгрөг олох бололцоо байна гээд бид нар бас ярьж байсан зүйлүүд бий шүү дээ. Энэ талаар төсвийн тодотгол дээр орсон зүйлүүд бий юу, байхгүй юу. Байхгүй байгаа бол 2012 төсөлд ямар нэгэн юм орж байгаа юу. Товчхон товчхон хариулаад явах уу? 
Ч.Чулуунбаатар: - Хөх хотын ерөнхий консулын газрын барилгын тухай асууж байна гэж би ойлгож байна. Хятадын тал бол Өвөр Монголын Өөртөө Засах Орны Засгийн газар бол өөрийнхөө хөрөнгөөр Ерөнхий Консулын газрыг бариад, барьсан байраа манайд түрээслэе гэж байгаа юм. Тэгээд тодорхойгүй хугацаагаар түрээслээд. Өмч нь бол Хятадын өмч байна гэсэн ийм л нөхцөл болзол тавьж байгаа юм. Яваандаа бол төв Засгийн газрынхаа шийдвэрийн дагуу шилжүүлж өгч болох юм гэсэн ийм нөхцөл хэлж байгаа учраас бид нар аюулгүй байдлын үүднээс боломжгүй. Энэ Өвөр Монголын Өөртөө Засах Орны саналыг авах боломж алга байна гэж Гадаад харилцааны яаманд хэлсэн байгаа. 
Н.Энхболд: - Бид нарт өгсөн ойлголтоор бол зүгээр бариад өгчихье гэсэн юм билээ. Түрээсийн тухай асуудал байхгүй гэсэн шүү дээ. Энэ дээр Д.Цогтбаатар дарга. 
Ч.Чулуунбаатар: - Өмчлөлийнх нь асуудал бол Хятадын өмч байна гэж үзэж байгаа юм тэд нар бол. Тэгээд тодорхой хугацааны дараа Засгийн газрын шийдвэр гарахаар одоо Монголын өмч байж болох юм гэсэн ийм л яриа хэлэлцээний зүйл яригдсан гэж ойлгож байгаа. 
Я.Батсуурь: - Д.Цогтбаатар дарга тайлбар хий энэ дээр. 

Д.Цогтбаатар: - Тэгэхээр Хятадын тал бол Өвөр Монголын Өөртөө Засах Орны Засгийн газар мөнгийг нь гаргаад бариад өгье гэж байгаа юм. Манайд үнэхээр яг нэгэнт тэр өөрийнхөө мөнгөөр Өвөр Монголын Засгийн газар барьж өгч байгаа учраас Өвөр Монголын Засгийн газар бол манайд шилжүүлэх эрх зүйн чадавхигүй юм билээ. Тэгэхээр барьсныхаа дараа юутайгаа, төв Засгийн газартайгаа ярьж байгаад манайд шилжүүлээд өгч болно. Тэр бол дараахь шийдэгдэх асуудал гэж байгаа юм. Техникийн хувьд бол үнэхээр, тэгэхээр яалт үгүй нөгөө өмчлөл нөгөө талдаа үлдэж байгаа учраас түрээсийн шинж чанартай харилцаанд эхний үедээ орох юм билээ. Зүгээр түрээсийн мөнгө нь маш бага мөнгө байна гэсэн ийм л ойлголттой явж байгаа. 
Я.Батсуурь: - За хоёр дахь асуултанд. 

Ц.Бямбажав: - Зэвсэгт хүчний жанжин штабын дарга, дэслэгч генерал Ц.Бямбажав илтгэж байна. Эрхэм гишүүний асуусан асуултын тухайд төсвийн тодотголоор манайх Энхийг сахиулах энэ ажиллагаанд оролцсон нийт бүрэлдэхүүн, цэргийн албан хаагчдын нөхөн сэргээлтийн төв гэж барьж байгуулж байгаа. Үүнтэй холбоотой, нөхөн сэргээлттэй холбоотой 898.0 сая төгрөгийн тодотгол явж байгаа. Энэ чухал дэмжлэг болно гэж бид ойлгож байгаа. 2012 оны тодотгол, Засгийн газрын тогтоол, шийдвэр гарсан. Энхийг сахиулахын 3 дахь батальоны төсөв явж байгаа. Өөрөөр хэлбэл яригдсан асуудал бол биелэлээ олоод явж байгаа. Баярлалаа гэж хэлмээр байна. 
Я.Батсуурь: - За хэлэлцэж байгаа асуудалтай холбогдуулж гишүүд асуулт тавьж хариулт авлаа. Санал дүгнэлт хэлэх гишүүд байна уу? Н.Энхболд гишүүн. Н.Энхболд гишүүнээр тасаллаа. 

Н.Энхболд: - Засгийн газраас оруулж ирж байгаа төсвийн тодотголыг би бол энүүгээр нь явуулчих нь зүйтэй байх гэж бодож байна. 

Зүгээр саяны тэр миний асуултын хувьд гэвэл хэрэв тусгай ямар нэгэн зөвхөн тэр өмчийн харилцаатай холбоотой тийм асуудлаас өөр асуудал байхгүй бол үнэгүй хийж байгаа юмыг бариулаад авчихсан байхад болохгүй юм байхгүй шүү дээ гэж би бодоод байгаа юм. Хэрэв бололцоотой бол эхлээд Өвөр Монголын хөрөнгөөр барьж өгчихөөд дараа нь бүх Хятадын Засгийн газрын шийдвэрээр шилжүүлчихнэ гэдэг нь ямар нэгэн байдлаар цаасан дээр баримт маягаар тусгаад авчихвал тэрийг нь одоо прагматик хандах хэрэгтэй шүү дээ юманд бид нар. Бариад л өгнө биз. Дотор нь байдаг элдэв янзын юмтай холбоотой Тагнуулын ерөнхий газар ямар нэгэн тийм ийм ийм учиртай учраас энийг болохгүй ээ гэсэн юм байхгүй л болов уу. Би тэрийг яам хөөцөлдөөд тэр Ерөнхий Консулын газартаа үүрэг өгөөд үнэхээр тэгж ярьж байгаа юм бол тэрийгээ бичгээр өгөөчээ, бид ярьж үзье гээд бариулаад л авах хэрэгтэй. Манай тэнд байгаа Консулын газар чинь өрөвдмөөр юм байдаг шүү дээ. Та бүгдээрээ очиж үзсэн л байх. Айлын байшинг шиг жаахан юм. Тэгээд эсвэл даже түрүүлж бариулчихаад бид нар төсвөөсөө яваандаа мөнгийг чинь төлнө гэж хэлээд бариулаад. Өвөр Монголчуудын дунд Монгол Улсын дипломат төлөөлөгчийн газар бол жаахан нүдэнд харагдахаар юм байх хэрэгтэй шүү дээ. Энэ бол зүгээр хөрөнгө мөнгөний тухай асуудал биш бас өөр л утгатай асуудал гэж би бодоод байгаа юм. Зураг төслөө өөрсдөө гаргаад томхон аятайхан юм бариулж аваад. Бодвол аягүй бол зарим нь шоолоод явж байдаг биз. Энэ нөгөө манай Монгол Улсын юу шүү дээ. Аль гэхээр энэ гэж зааж байж харагддаг тийм жаахан юм. Энийг ямар нэгэн байдлаар шийдэх хэрэгтэй. Тэр Хятадын хөрөнгөөр байна уу, эсвэл өөр байна уу. 
Я.Батсуурь: - Н.Энхболд гишүүн ээ, энэ асуудлыг ирэх долоо хоногт Г.Занданшатар сайд яг энэ асуудлаар мэдээлэл энэ. Элчин сайдын яамны байрны асуудлаар, байршлын асуудлаар. Тэр үед нь тодорхой Байнгын хороогоор ярилцаад шийдвэр гаргая. 
Би нэг санал хэлье. Энэ Дорноговь, Говь-Сүмбэр аймгуудад Зөвлөлтийн цэргүүд их хэмжээтэй олноороо 70, 80-аад оны үед байсан. Энэтэй холбоотой асар их хэмжээний газар, байгаль талхлагдсан, цэвэрлээгүй хогонд дарагдсан байдаг. Хамгийн гол нь тэнд тэсэрч дэлбэрэх бодис, сум, мина асар их олноороо илэрдэг. Үүнд нь гэмгүй зэмгүй хүүхдүүд тоглож байгаад дэлбэрдэг. Малчид одоо мал хуй нь өртдөг. Иргэд одоо амь насаа алддаг явдал олон гарсан. 90 оноос хойш оросууд, Зөвлөлтийн цэрэг гарснаас хойш. Энэ асуудлыг ямар нэг байдлаар одоо нөгөө талд тавьдаг ч юм уу, эсвэл одоо манай Батлан хамгаалах, Жанжин штаб энэ талаар тодорхой арга хэмжээ авч. Байгаль орчныг нь цэвэрлэж чаддаггүй юм аа гэхэд тэр орчныг тэсэрч дэлбэрдэг аюулаас нь ангижруулж иргэдийн амгалан тайван аюулгүй байдлыг хангах талаар тодорхой төсөл ойрын үед хэрэгжүүлэх нь зүйтэй гэсэн саналыг дэвшүүлж байна. Энийг дараа дараагийн ээлжинд 2012 оны төсөв ярилцах үед нь тодруулж ярих шаардлагатай асуудал гэдгийг тэмдэглэх гэсэн юм. 
За хэлэлцэж буй асуудалтай холбогдуулж гишүүд санал хэлж дууслаа. За одоо зарчмын санал гараагүй учраас. Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай хуулийн төсөл болон улсын тэмдэгтийн хураамжаас чөлөөлөх тухай хуулийн төслүүдийн талаар Байнгын хорооны санал, дүгнэлтийг Төсвийн байнгын хороонд боловсруулж хүргүүлье. 
Хоёр. Батлан хамгаалах, хамтын ажиллагааны тухай Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээрийн төсөл (зөвшилцөх)


Хоёр дахь асуудал. Батлан хамгаалах, хамтын ажиллагааны тухай Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээрийн төслийг зөвшилцөх асуудлыг хэлэлцэнэ. 

Эхний асуудал хэлэлцэж дууссан учраас ажлын хэсгийнхэнд баярлалаа. 

За ажлын хэсгийнхнийг танилцуулъя. Л.Болд Батлан хамгаалахын сайд, Ш.Сүхбаатар Батлан хамгаалах яамны Төрийн нарийн бичгийн даргын үүрэг гүйцэтгэгч, Ч.Батболд Батлан хамгаалах яамны Гадаад хамтын ажиллагааны газрын дарга, Д.Баярсайхан Стратегийн удирдлага, төлөвлөлтийн газрын дарга. 

Төслийн талаархи танилцуулгыг Батлан хамгаалахын сайд Л.Болд хийнэ. 


Л.Болд: - Батлан хамгаалах, хамтын ажиллагааны тухай хоёр Засгийн газар хоорондын хэлэлцээрийг байгуулах асуудлыг танилцуулж байна. 

ХБНГУ-тай батлан хамгаалах салбарт харилцан хамтын ажиллагааг хөгжүүлэх асуудал нь бүс нутгийн аюулгүй байдлыг бэхжүүлэх, цэргийн итгэлцлийн бэхжүүлэх, Монгол Улсын зэвсэгт хүчний шинэчлэлийг гүнзгийрүүлэхэд чухал ач холбогдолтой юм. 


Хоёр улсын хоорондын батлан хамгаалах хамтын ажиллагаа 90-ээд оноос эрчимжиж нэлээд амжилттай хөгжиж байгаа. Энэ дотор одоо удирдах болон дээд хэмжээний айлчлалууд тогтмолжсон. Бундесверын цэргийн дээд сургуулиудад манай цэргийн албан хаагчид олон тоогоор суралцсан, одоо ч сурч байгаа. Мөн ялангуяа сүүлийн үед Афганистаны сэргээн босгох үйл ажиллагаанд хамтран үүрэг гүйцэтгэгч, мөн цэргийн зэвсэглэл, техникийн туслалцаа үзүүлэх асуудал нэлээд нэмэгдэж ирж байгаа. Энэ бүх харилцаа өндөр түвшинд хүрсэнтэй холбогдуулаад хоёр орны батлан хамгаалах салбарын харилцааг гүнзгийрүүлэх, шинэ шинэ агуулгаар баяжиж улмаар хамтын ажиллагааны хэлбэрүүдийг 2008 онд байгуулсан яам хоорондын хэлэлцээрийн хүрээнээс аль хэдийнэ хальж байгаа учраас одоо шинэ нөхцөлтэй уялдуулж Засгийн газар хоорондын хэлэлцээр зайлшгүй шаардлагатай болсон юм. Тэгээд энэ нь бол одоо ХБНГУ-ын Канцлерын айлчлалын үеэр энэ хэлэлцээрийг эцэслэн тохирох ийм зайлшгүй бололцоо байгаа. Энэтэй холбогдуулаад бид бас хэлэлцээрийн үеэр зурах тал дээр идэвхтэй ажиллаж байна. Тийм учраас Байнгын хороо энэ асуудлыг яаралтай хэлэлцэж өгч байгаа нь одоо маш их ач холбогдолтой гэж үзэж байна. 

Энэ хэлэлцээрт гол нь маш ойлгомжтой асуудлууд байгаа. Жишгээ дагасан. Өмнөх байгуулж байсан хэлэлцээрүүдийнхээ хүрээнд байгаа. Тэгээд гол нь НҮБ-ын Энхийг дэмжих болон олон улсын терроризмын эсрэг үйл ажиллагаа, хоёр улсын хамтын ажиллагааны шинэ чиглэлүүдийг тусгасан. Хүчин төгөлдөр байх хугацаа, нэмэлт өөрчлөлт оруулах боломжийг тодотгож өгсөн ийм шинэ шинэ заалтууд орсон юм. 

За ингээд энэ хэлэлцээрийг байгуулснаар бидний үзэж байгаагаар ер нь зэвсэгт хүчний шинээр байгуулж байгаа энхийг дэмжих ангиуд байгаа. Мөн барилгын инженерийн ангиуд байгаа. Эдгээр ангиудад тус улсаас зэвсэглэл, орчин үеийн техник тусламжийг авах боломж бүрдэх ийм зарчмын чухал ач холбогдолтой. Энэ асуудлыг Засгийн газраар хэлэлцүүлж Засгийн газрыг төлөөлж гарын үсэг зурах эрхийг Батлан хамгаалахын сайдад олгуулсан байгаа. Одоо ингээд Улсын Их Хурлын Байнгын хороо зөвшилцөх юм бол энэ гэрээ зурагдахад бэлэн болох юм. 

Танилцуулгаа хийлээ. 


Я.Батсуурь: - Л.Болд сайдад баярлалаа. Хэлэлцэж байгаа асуудалтай холбогдуулж асуулт асуух гишүүн байна уу? О.Чулуунбат гишүүн. 


О.Чулуунбат: - Баярлалаа. Тэгэхээр сая Л.Болд сайдын танилцуулснаар энэ гэрээнд Холбооны Германы улсын Канцлер А.Меркелын үеэр зурагдах юм байна. Тийм ээ. 

Тэгэхээр би нэг ийм мэдээллийн чанартай хоёр гурван асуулт байна л даа. Манай жишээ нь энэ гуравдагч оронтой, ялангуяа АНУ, Герман. За Германтай бол НАТО-гийн хүрээнд үү, эсвэл Холбооны Герман Улстай байна уу. Япон ч юм уу энэ улсуудтай цэргийн салбарт хамтран ажиллана гээд зураад байгаа шүү дээ. Тэгэхээр энэ нөхцөлд ер нь манай хоёр хөрштэйгээ ярилцдаг уу, санал солилцдог уу. Урьд нь бусад орнуудтай байгуулаад байгаа шүү дээ. Энэ хоёр орны реакци ер нь ямар байдаг юм бэ? 

Тэгэхээр батлан хамгаалахаа бид бэхжүүлнэ гэж яриад байхаар бид бас. Манай хоёр хөрш бол ийм ойлголт төрөх юм биш үү. Энэ Монголд нэг хүн дайсагнаад байна аа даа. Эднийх яагаад ингээд батлах хамгаалахаа заавал зэр зэвсгээр хамгаалах гээд байгаа юм бол. Бидний хамгийн сайн хамгаалалт бол хоёр хөрштэйгээ, энэ хоёр хөршөөс өөр хөрш байхгүй шүү дээ. Хамгийн сайн энх тайвны бодлого энэ хоёртойгоо найрамдлын бодлого явуулчих юм бол бид хамгийн сайн баталгаажсан улс гэж би ойлгоод байдаг юм л даа. Тэгээд ноднин бас ОХУ-аас бид бас зэвсэг авч байсан. Бас нэг хүн сигнал өгөөд байгаа юм биш үү гэсэн би тийм санааг асуугаад байна л даа. 

 Л.Болд: - Баярлалаа. Тэгэхээр чухал асуудал л даа. Монголын өнөөдөр батлан хамгаалах гадаад харилцааны асуудал яригдахад мэдээж хэрэг хоёр хөршийн асуудал бол бидний анхаарлын төвд байх ёстой. Өнгөрсөн хугацаанд үзээд байхад манай энэ батлан хамгаалах салбарын гадаад харилцаа бол нэлээд өргөжиж байгаа. Одоо бол яг хамтын ажиллагааны гэрээ хэлэлцээртэй 26 улс байгаа. За ингээд Германтай Засгийн газрын хэлэлцээр хийх юм бол Засгийн газрын хэлэлцээртэй ингээд 5 дахь улс болж байна. Ингэх юм бол одоо өнөөдрийн хүртэл харахад юу гэдэг юм. Хоёр хөрш бол энэ хамтын ажиллагаа юунд чиглэж байна вэ гэхээр энэ бол хэзээ ч хор хөршийн эсрэг юм уу, эсвэл ямар нэгэн дайн цэргийн чиглэлээр биш дандаа энхийг дэмжих, зэвсэгт хүчний нийгмийн асуудлыг шийдвэрлэх, зэвсэгт хүчнийг хөгжүүлэх, орчин үеийн шинэ шинэ үүрэг функцүүдийг гүйцэтгэдэг болох. Энэ бол гамшигтай тэмцэх, цөлжилттэй тэмцэх, тэгээд одоо бүтээн байгуулалтад оролцох гээд энэ чиглэл рүү манай хамтын ажиллагаа дандаа чиглэдэг учраас тэндээс эмзэглэсэн зүйл огт ажиглагдаагүй. Ялангуяа сүүлийн маш их эрчимжсэн сүүлийн 5, 6 жилийн хувьд үзэхэд ерөөсөө сүүлийн 2 жилээр үзэхэд ОХУ-тай гэхэд урьд өмнө байгаагүй бараг 100 гаруй сая долларын техникийн туслалцаа ирсэн. Хятадтай бол өмнө нь сая доллар хүрэхгүй туслалцаа өгдөг байсан бол энэ жилийн хувьд гэхэд бараг 8 сая доллар, бараг 8 дахин өссөн. Тэгэхээр тэдний реакциас бид юу гэж ойлгож байна вэ гэхээр манай энэ явж байгаа гадаад хамтын ажиллагааны чиглэл өөрөө энхийг дэмжих, тэгээд дандаа олон улсын, бүс нутгийн аюулгүй байдал, сайн сайхны төлөө гэдэг тэр агуулга, манай үзэл баримтлалаар угаасаа тийм л байгаа юм чинь. Тэгэхээр энэ талаас нь ойлгож хүлээж авч байгаа юм байна гэж тэгж бодож байгаа. 

Я.Батсуурь: - Монгол Улсын үндэсний аюулгүй байдлын үзэл баримтлал, гадаад бодлогын үзэл баримтлалд бид бас гурав дахь хөрштэйгээ харилцаа холбоогоо хөгжүүлэх том зорилт тавьсан л даа. Тэгэхээр бид бол зөвхөн хоёр хөрштэйгээ харьцаад зогсохгүй бас гурав дахь орныхонтой бас дутуугүй харилцаа хамтын ажиллагаа бүх салбарт хөгжүүлэх зорилт тавьдаг учраас бас тэр зорилгод бас энэ гэрээ хэлэлцээр, хамтын ажиллагааг Германтай хөгжүүлэх нь нийцэж байгаа гэж. 

За гишүүд асуулт асууж..


Н.Энхболд: - 5 орноо нэрлээч Л.Болд сайд аа. Засгийн газрын гэрээтэй. 

Л.Болд: - За ОХУ-тай байгаа, Украйнтай байгаа, Түрктэй байгаа, Америктай байгаа, одоо ингээд Германтай. Хятадтай бид байгуулахаар ажиллаж байгаа. Хятад Улсын Монголтой цэрэг зэвсэг, техникийн хамтын ажиллагаа хөгжүүлэх тал дээр одоогоор шийдвэр гаргаагүй байгаа. Зөвхөн нийгмийн чиглэлээр ажиллаж байгаа. 

Я.Батсуурь: - За гишүүд хэлэлцэж байгаа асуудалтай холбогдуулж асуулт асууж хариулт авч дууслаа. Санал, дүгнэлт хэлэх гишүүн байна уу? За байхгүй байна. Санал хураалт явуулъя. Саналын томъёолол уншъя. 

Батлан хамгаалах, хамтын ажиллагааны тухай Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээрийн төслийг дэмжье гэсэн томъёоллоор санал хураалт явуулъя. 


12-оос 12. Дэмжигдлээ. 


Асуудлыг хэлэлцэн зөвшилцсөн тухай болон Байнгын хорооноос гаргасан дүгнэлтийг хуралдааны тэмдэглэлийн хамт Засгийн газарт хүргүүлье. 


Өнөөдөр Байнгын хороогоор хэлэлцэх ёстой асуудлуудаа хэлэлцэж дууслаа. Хуралдаанд оролцсон гишүүдэд баярлалаа. Байнгын хорооны хурал өндөрлөж байна. 
Хуралдаан 15 цаг 20 минутад өндөрлөв.

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ

